[bookmark: _Hlk128640218]PLANET MËSIMORE 

Si duhet të përdoret ky dokument?
Ky dokument përmban pesë plane mësimore të ndryshme që duhet të studiohen. Planet mësimore ndahen në dy kategori:
· nxënësit në moshë më të vogël 
· nxënësit në moshë më të madhe 
             Mësimet për nxënësit në moshë më të vogël përqendrohen tek “të nxënit duke luajtur”, ndërsa mësimet për nxënësit në moshë më të madhe përqendrohen tek “të nxënit duke vepruar”. Midis këtyre dy kategorive nuk ka ndonjë kufi të caktuar moshe dhe mësuesi e di më mirë çfarë metodash janë të përshtatshme për nxënësit e tij. Në Finlandë, do t’i kategorizoja se nxënësit në moshë më të vogël ndjekin klasat 1-6 dhe nxënësit në moshë më të madhe klasat 7-9 dhe shkollën e mesme.
             Për të dhënë një qasje realiste ndaj këtyre planeve mësimore, ato janë hartuar për të dhënë një lëndë të caktuar, pasi “gjuha e huaj” nuk është lëndë që jepet aktualisht në shkollë. Për këtë arsye të gjitha planet mësimore janë bërë për mësimdhënien e frëngjishtes. Kjo do të thotë se të gjithë shembujt janë në frëngjisht (por të përkthyera edhe në anglisht).
             Të gjitha këto plane mësimore mund të zbatohen për mësimdhënien e çdo gjuhe tjetër të huaj, pasi në këto plane mësimore theksi vihet mbi metodat. Prandaj nuk ka ushtrime që do të ishin të përshtatshme vetëm për mësimdhënien e frëngjishtes.
             Në fund të çdo plani mësimor do të gjeni disa pyetje për të reflektuar për mësimin e zhvilluar dhe metodat e tij.

[bookmark: _Hlk128640179]PLANI MËSIMOR 1: NXËNËSIT NË MOSHË MË TË VOGËL / MËSIM AKTIV (S’KA NEVOJË PËR SHUMË HAPËSIRË)
Lënda: Frëngjisht 
Koha që nevojitet: 60 minuta
Tema: Ushqimi (fjalor i ri) 
Objektivi: Nxënësit mësojnë fjalor të ri dhe e praktikojnë atë aktivisht 
Materialet që nevojiten: 
· Për nxënësit: fletore dhe lapsa 
· Për mësuesin: fjalor dhe tekste të përgatitura paraprakisht, bazuar në ushqimin dhe informacione / figura për ushqimin francez 
Struktura e orës mësimore:
1. Fillimi i mësimit / rutinat në klasë (5 minuta)
Rutinat në klasë: mësuesi përshëndet klasën duke i pyetur si po kalojnë dhe klasa përgjigjet.
Apeli
Mësuesi ndan me nxënësit temën dhe objektivin e ditës.
2. Veprimtari përgatitore / nxehje për komunikimin (10 minuta)
Mësuesi i udhëzon nxënësit që të punojnë në grupe prej 3-4 vetash.
Këto grupe kanë si detyrë që të bëjnë një listë të të gjithë emrave të ushqimeve që ata dinë në frëngjisht. Kjo është një garë dhe mësuesi u jep nxënësve 5 minuta që të përfundojnë listën.
Mësuesi lëviz nëpër klasë, ndërsa nxënësit bëjnë listat e tyre.
Kur mbaron koha, nxënësit e lexojnë listën e tyre me zë të lartë dhe nxënësit e tjerë numërojnë së bashku në frëngjisht sa emra ushqimesh pranojnë. 
3. Fjalori i emrave të ushqimeve paraqitet në kontekst (10 minuta)
Mësuesi ka përgatitur paraprakisht për nxënësit një tekst që përqendrohet tek ushqimet. 
Në të gjitha frazat përfshihet të paktën emri i një ushqimi. 
“J’aime le chocolat, mais ma mère ne l’aime pas. Elle adore les fruits et les légumes. Son plat préféré est...” (“Mua më pëlqen çokollata, por nënës sime nuk i pëlqen. Ajo ka shumë qejf frutat dhe zarzavatet. Pjata e saj e preferuar është....”) 
Të gjithë kanë nga një kopje të këtij teksti. 
Përpara se nxënësit të fillojnë të punojnë me tekstin mësuesi e lexon tekstin me zë të lartë për ta patur si model. 
Nxënësit duhet të punojnë në grupe dhe detyra e tyre është që të nënvizojnë të gjithë emrat e ushqimeve që gjejnë. Më pas, në fletoret e tyre, ata bëjnë një listë të këtyre emrave dhe gjejnë përkthime të përshtatshme të fjalëve që dinë.
4. Fjalori i emrave të ushqimeve praktikohet dhe korrigjohet me ndihmën e mësuesit (10-15 minuta)
Fjalët e gjetura për ushqimet mblidhen dhe shkruhen në tabelën e zezë. Çdo grup shkruan të paktën emrin e një ushqimi.
[bookmark: _Hlk128641598]Nxënësit e përfundojnë fjalorin e tyre.
Klasa shqipton fjalorin e ri marrë nga modeli i mësuesit. 
5. Nxënësit praktikojnë aktivisht fjalorin e emrave të ushqimeve (20 minuta)
VEPRIMTARIA A: 
Nxënësit punojnë në çifte duke përdorur të njëjtin tekst. Ata e lexojnë tekstin me zë të lartë, por kësaj radhe atyre u duhet që ta ndryshojnë çdo fjalë ekzistuese për ushqimet, që ka teksti, me një fjalë tjetër për ushqimet, marrë nga fjalori. 
Teksti mund të lexohet disa herë dhe mësuesi mund të lëvizë nëpër klasë duke dëgjuar dhe ndihmuar për shqiptimin. 
VEPRIMTARIA B: 
Nxënësit vazhdojnë të punojnë në të njëjtat grupe.  
Çdo nxënës i jep një nxënësi tjetër një fjalë marrë nga fjalori. Ai formon një frazë duke përdorur fjalorin dhe nxënësit e tjerë dëgjojnë se çfarë thotë ai dhe e përkthejnë fjalinë e re në gjuhën e tyre amtare. 
(Kjo praktikë mund të zhvillohet edhe duke i lënë 5 minuta nxënësit që t’i shkruajnë frazat e tyre në fletore dhe, më pas, ata do të lexojnë tekstet që kanë shkruar për të tjerët.)
6. Testimi i njohurive të nxënësve (5 minuta)
Mësuesi kërkon që nxënësit t’i mbyllin fletoret.
Mësuesi fillimisht do të thotë me zë të  lartë 5-10 fjalë të marra nga fjalori. Të gjithë nxënësit, të cilët e dinë kuptimin e fjalës, duhet të ngrenë dorën. Mësuesi zgjedh një nxënës që të përgjigjet dhe konfirmon duke pyetur të tjerët: “Vous êtes d’accord?” (A jeni dakord?), nëse përgjigjja është e saktë. Klasa mund të thotë: “Oui, c’est vrai / Non, ce n’est pas vrai” (Po, është e vërtetë / Jo, s’është e vërtetë).
7. Kulturë (10-15 minuta)
Mësuesi u bën nxënësve pyetje në gjuhën e tyre amtare (kjo mund të bëhet edhe në frëngjisht nëse nxënësit janë mjaft të aftë). 
“Ҫ’lloj ushqimi është tipik për këtë vend? A keni provuar ndonjë ushqim nga Franca? Si ishte? Çfarë ndryshimi kanë ushqimet e tyre tipike nga ushqimet në vendin tonë? Pse mendoni se ndodh kjo?”
Fillimisht, për 5 minuta, nxënësit e diskutojnë këtë në grupe të vogla.
Më pas mësuesi drejton diskutimin me të gjithë klasën së bashku dhe kërkon që nxënësit t’i thonë atij se çfarë kanë diskutuar. 
Mësuesi ndan me nxënësit edhe disa figura / njohuri për kuzhinën franceze, që ka përgatitur paraprakisht.
8. Mbarimi i mësimit / përmbyllja e rutinave (5 minuta)
Mësuesi diskuton me klasën për temën e ditës dhe kërkon që nxënësit të reflektojnë sa mirë e kanë mësuar atë.
Mësuesi përshëndet klasën dhe klasa përgjigjet (rutinat në klasë).
Mësimi mbaron. 

Reflektoni për mësimin e zhvilluar:

1. Për nxënësit e cilës moshë do të ishte i përshtatshëm ky lloj mësimi? 
2. Çfarë është me rëndësi në kulturën për ushqimet të gjuhës që unë jap mësim? Çfarë do të doja që të ndaja me nxënësit e mi lidhur me këtë kulturë kulinarie?
3. Cili është roli i nxënësit gjatë këtij mësimi? A janë ata aktivë apo pasivë?
4. Cili është përfitimi i të punuarit bashkërisht në pjesët 6 dhe 7 për nxënësit?
5. Ç’lloj rutinash mund të përfshini në klasën tuaj për të krijuar rutina në fillim dhe mbarim të mësimit?



PLANI MËSIMOR 2: NXËNËSIT NË MOSHË MË TË VOGËL / MËSIME AKTIVE ME THEKSIN MBI TË NXËNIT DUKE LUAJTUR (S’KA NEVOJË PËR SHUMË HAPËSIRË)
Lënda: Frëngjisht 
Koha që nevojitet: 45 minuta
Tema: Numrat 1-10 (fjalor i ri) 
Objektivi: Nxënësit mësojnë fjalor të ri dhe e praktikojnë atë aktivisht 
Materialet që nevojiten: 
· Për nxënësit: fletore dhe lapsa 
· Për mësuesin: dy zare për secilin grup (nxënësit do t’i ndani në grupe prej 3-4 vetash, kështu numri i zareve, që nevojiten, varet nga numri i nxënësve që janë në klasë), një magnetofon për kompakt disqe (ose një telefon celular nga i cili mësuesi mund të vërë muzikë)
Struktura e orës mësimore:
1. Fillimi i mësimit / rutinat në klasë (5 minuta)
Rutinat në klasë: mësuesi përshëndet klasën duke i pyetur si po kalojnë dhe klasa përgjigjet.
Apeli 
Mësuesi ndan me nxënësit temën dhe objektivin e ditës. 
2. Praktikimi i fjalorit të ri bashkërisht (10 minuta)
Mësuesi del përpara klasës dhe tregon modelin. 
(Video: https://clipchamp.com/watch/U4wXsYja67O )
Fillimisht ai numëron deri në 10 në gjuhën amtare duke i treguar numrat edhe me gishta. Nxënësit e imitojnë atë të gjithë së bashku dhe numërojnë deri në 10, duke treguar me gishta numrin e saktë.
Mësuesi e kthen mësimin në frëngjisht dhe numëron 3 herë nga 1-10, duke i treguar numrat edhe me gishta dhe duke i thënë ato në frëngjisht. Nxënësit përsërisin gjestet dhe të folurën.
Më pas mësuesi nuk e thotë modelin vetë, por vetëm tregon numrin me gishta dhe  është detyrë e nxënësve që të thonë numrin e saktë në kohën e duhur. (MBANI PARASYSH! Në këtë pikë mësuesi duhet t'i tregojë numrat në rendin e duhur).
Më pas mësuesi vetëm thotë numrat pa përdorur duart dhe është detyrë e nxënësve që të tregojnë me gishta numrin e saktë. 
Në raundin e fundit, mësuesi do të testojë se sa mirë i kanë mësuar fëmijët numrat. Ai do t’i thotë numrat në mënyrë të rastësore dhe, ndërsa dëgjojnë numrin, nxënësit duhet të tregojnë gishtin korrespondues me numrin. 
Për ta përfunduar praktikimin, numrat thuhen edhe një herë të fundit bashkë me modelin e mësuesit, duke i thënë me zë dhe duke përdorur edhe gishtat. 
3. Të nxënit duke luajtur (10 minuta)
VEPRIMTARIA A: Zari tregon (5 minuta) 
(Video: https://clipchamp.com/watch/U4wXsYja67O )
Mësuesi kërkon që nxënësit të punojnë në grupe të vogla prej 3-5 vetash.
Nxënësit duhet të marrin 2 zare për grup dhe do të fillojnë t’i hedhin të dy zaret në të njëjtën kohë. Një nxënës hedh zaret dhe tjetri do të përpiqet t’i mbledhë numrat nga të dy zaret dhe e thotë shumën në frëngjisht sa më shpejt që të jetë e mundur. Fiton ai që e thotë më shpejt numrin e saktë në frëngjisht. Fiton ai që grumbullon i pari 5 pikë.
Kjo veprimtari duhet zhvilluar me shumë raunde.
VEPRIMTARIA B: Nxjerrja e shumave (5 minuta)
Mësuesi kërkon që nxënësit të punojnë në të njëjtat grupe dhe do t’i japë 2 zare secilit grup.
Secili i hedh të dy zaret në të njëjtën kohë. Objektivi është që të thuhet me zë të lartë shuma që tregojnë zaret.
Kjo është një garë. Pikën e merr personi që e jep përgjigjen e saktë më shpejt. Të gjithë lojën e fiton personi që grumbullon i pari 10 pikë.


4. Loto (10 minuta)
Nxënësit do të bëjnë në fletore një tabelë Loto si kjo më poshtë. 
[image: ]
Secili punon më vete dhe e plotëson tabelën Loto me numrat 1-10. Nxënësit mund ta përdorin të njëjtin numër sa herë të duan.
Mësuesi shpjegon rregullat: e fiton raundin ai që arrin t’i plotësojë 4 kutitë e para rresht, horizontalisht ose vertikalisht. Në raundin e dytë nxënësit duhet të plotësojnë 2 radhë, në raundin e tretë tri radhë dhe në raundin e fundit do të luhet që të plotësohet e gjithë tabela. Kur të plotësohet një radhë, nxënësit duhet të bërtasin LOTO dhe mësuesi e verifikon në fletore që Loto është e saktë.
Mësuesi fillon t’i thotë ngadalë numrat në frëngjisht pa ndonjë rend të caktuar dhe nxënësit vënë një X në kutinë e numrit korrespondues. 
Kjo veprimtari mund të zhvillohet një ose dy herë. Nxënësve mund t’u kërkohet që të vizatojnë dhe të plotësojnë edhe një tabelë tjetër Loto nëse kanë kohë.
(MBANI PARASYSH! Për t’i aktivizuar nxënësit edhe më shumë, kjo veprimtari mund të zhvillohet në grupe të vogla prej 4-6 vetash, njëri prej të cilëve është personi që thotë numrat.)
5. Të punuarit bashkërisht për të mësuar numrat: Assemblez! (Bashkoni!)
Mësuesi vë muzikë dhe kërkon që nxënësit të ngrihen nga vendi dhe të sillen përqark në klasë ndërsa muzika vazhdon.
Çdo herë që e ndalon muzikën, mësuesi jep një udhëzim që nxënësit të bashkojnë një numër të caktuar të pjesëve të trupit. 
Për shembull, “Assemblez…(bashkoni) “six mains” (gjashtë duar) “trois têtes” (tri koka) “dix doigts” (dhjetë gishta)...” 
Pasi janë formuar grupet, mësuesi verifikon që është bashkuar numri i saktë i pjesëve të trupit dhe muzika vazhdon derisa të ndalojë sërish për një detyrë tjetër. 
6. Mbarimi i mësimit / përmbyllja e rutinave (5 minuta)
Mësuesi diskuton me klasën për temën e ditës dhe kërkon që nxënësit të reflektojnë se sa mirë e kanë mësuar atë.
Mësuesi përshëndet klasën dhe klasa përgjigjet (rutinat në klasë).
Mësimi mbaron. 

Reflektoni për mësimin e zhvilluar:

1. Pse duhet t’i shtojmë lëvizjen të nxënit të fjalorit të ri si në pjesën 2? Çfarë dobie ka?
2. Pse me fëmijët e vegjël duhet të përdorim në fillim gjuhën amtare dhe pastaj të kalojmë tek gjuha e huaj?
3. Për veprimtarinë 4 Loto, si do të ndryshonte roli i nxënësve nëse Loto do të zhvillohej në grupe të vogla dhe jo bashkë me të gjithë klasën? Çfarë do t’i aktivizonte nxënësit më shumë?
4. Çfarë aftësish praktikojnë nxënësit në këtë mësim përveç përmbajtjes së frëngjishtes? Si? Në cilat ushtrime?
5. A mund të shkaktojë probleme të zhvilluarit e garës në klasë? Çfarë problemesh? Si do të ishte i mundur parandalimi i tyre?


PLANI MËSIMOR 3: NXËNËSIT NË MOSHË MË TË VOGËL / MËSIME AKTIVE ME THEKSIN MBI TË NXËNIT DUKE LUAJTUR (KËRKON HAPËSIRË)
Lënda: Frëngjisht 
Koha që nevojitet: 50 minuta
Tema: Ngjyrat (njohuritë që nxënësit kanë marrë tashmë / rishikimi i fjalorit që nxënësit kanë mësuar në mësimin e mëparshëm) 
Objektivi: Nxënësit rishikojnë fjalorin e ngjyrave, që kanë mësuar në mësimin e mëparshëm
Materialet e nevojshme: 
· Për nxënësit: fletore dhe lapsa 
· Për mësuesin: një dhomë ku nxënësit mund të formojnë një rreth dhe të lëvizin përqark, fletë letre të mëdha A4 çdonjëra me ngjyrë të ndryshme (që e kanë mësuar në mësimin e mëparshëm). Këto fletë do të vendosen në mure të ndryshme të klasës përpara fillimit të mësimit (në të njëjtat mure mund të vendosen shumë ngjyra, mjaft që të mos vendosen ngjitur me njëra-tjetrën), lampustilë të ngjyrave të ndryshme për të shkruar në tabelën e zezë. 
Struktura e orës mësimore:
1. Fillimi i mësimit / rutinat në klasë (5 minuta)
Rutinat në klasë: mësuesi përshëndet klasën duke i pyetur si po kalojnë dhe klasa përgjigjet.
Apeli 
Mësuesi ndan me nxënësit temën dhe objektivin e ditës.
2. Ushtrim përgatitor: të kujtuarit dhe komunikimi i njohurive të mëparshme (10 minuta)
Mësuesi pyet nxënësit: “Ҫfarë ngjyrash mund të kujtoni nga mësimi i kaluar?”.
Çdo herë që dikush thotë një ngjyrë mësuesi kërkon që nxënësit ta përsërisin ngjyrën bashkërisht sipas modelit të tij.
Mësuesi i shkruan ngjyrat në tabelën e zezë me të njëjtën ngjyrë sipas kuptimit; kështu që s’ka nevojë për përkthim.
Kur ngjyrat janë të gjitha në tabelën e zezë, mësuesi shkruan një diskutim të thjeshtë në tabelën e zezë.
“C’est quelle couleur?” (Ҫfarë ngjyre është kjo?) “C’est…” (Kjo është ….)
Nxënësit do të punojnë në çifte dhe, me ndihmën e këtij dialogu, do të bëjnë pyetje lidhur me veshjet e personit tjetër.
Për ta përmbledhur ushtrimin, mësuesi përdor të njëjtin dialog duke i pyetur nxënësit për veshjet e veta dhe nxënësit duhet të ngrenë dorën për t’u përgjigjur.
3. Të nxënit duke luajtur: veprimtari në grup (30 minuta) 
VEPRIMTARIA A: Nëse keni veshur të kuqe ... (10 minuta)
Mësuesi kërkon që nxënësit t’u hedhin një sy veshjeve të tyre.
Më pas ai fillon t’i thotë ngjyrat një e nga një. 
Çdo herë që e ka njërën nga ngjyrat në veshjet e tij, nxënësi duhet të ngrihet nga vendi dhe të bëjë një detyrë që do t’ia kërkojë mësuesi. Për shembull, “Si tu portes le rouge, saute deux fois” (Nëse ke veshur të kuqe, kërce hopthi dy herë) etj. Pas disa ngjyrave detyra mund të ndryshohet.
VEPRIMTARIA B: Loja në rreth (10 minuta)
Nxënësit dhe mësuesi formojnë një rreth me karriget e tyre.
Në raundin e parë mësuesi vendoset në qendër, për raundin provë përpara se të nisë loja e vërtetë.
Personi në qendër thotë një ngjyrë në frëngjisht dhe kushdo, që e ka këtë ngjyrë, duhet ta lërë karrigen dhe të gjejë një tjetër. Nuk lejohet që të kthehesh në të njëjtën karrige apo të zësh vendin ngjitur me tëndin. Në të njëjtën kohë, personi, i cili i thotë me zë të lartë ngjyrat, përpiqet që të gjejë një vend për vete.
Gjithashtu, mund të thërrasësh “arc-en-ciel” (ylberi) dhe të gjithë duhet t’i ndryshojnë vendet.
Ai, që mbetet i fundit në qendër dhe nuk ka vend, bëhet personi që i thotë me zë të lartë ngjyrat.


VEPRIMTARIA C: Kalimi i cepave (10 minuta)
Përpara kësaj veprimtarie në muret e ndryshme të klasës vendosen letra me ngjyra.
Në këtë veprimtari është mësuesi ai që i thotë me zë të lartë ngjyrat.
Mësuesi do t’i thotë me zë të lartë ngjyrat dhe është detyrë e nxënësve që ta gjejnë rrugën për tek ngjyra sa më shpejt që të jetë e mundur.
Disa raunde duhet të zhvillohen pa i eliminuar nxënësit. Por, pas disa raundesh, mësuesi mund të fillojë t’i eliminojë ata që arrijnë të fundit tek ngjyra. 
Gjithashtu, e njëjta ngjyrë mund të thuhet dy herë dhe, nëse përpiqen t’i ndërrojnë ngjyrat në mënyrë të pasaktë, nxënësit mund të eliminohen.
Mësuesi mund të vendosë nëse dëshiron ta vazhdojë lojën derisa të mbetet vetëm një nxënës, apo nëse është më mirë që të ndalojë në një moment të caktuar dhe të shpallë disa fitues.
4. Qetësimi: dalja nga klasa një e nga një (5 minuta)
Përjashtim nga përmbyllja e rutinave në klasë me qëllim që, pas shumë lojërave, nxënësit të qetësohen.
Mësuesi kërkon që nxënësit të kthehen në vendet e tyre.
Mësuesi kërkon që ata t’i mbyllin sytë dhe të qëndrojnë 1 minutë në qetësi ndërsa qetësojnë mendjen.
Pas kësaj mësuesi fillon të thotë ngjyrat dhe nxënësit, të cilët e kanë ngjyrën në fjalë në veshjen e tyre, mund të mbyllin çantat dhe njëkohësisht të largohen.
Gjithkush largohet nga klasa me ritmin e vet dhe përshëndet mësuesin ndërsa largohet.

Reflektoni për mësimin e zhvilluar:

1. Çfarë metode mësimdhënieje përdoret në pjesën 3? Pse është ajo më e përshtatshmja për nxënësit në moshë më të vogël dhe jo për nxënësit në moshë më të madhe?
2. Pse është i nevojshëm ushtrimi përgatitor? Pse nxënësit nuk mund të fillojnë menjëherë me ushtrimet e vërteta? 
3. Ҫ’ndryshim ka nëse mësuesi fillon t’i eliminojë nxënësit nga loja në “VEPRIMTARINË C: Kalimi i cepave”? Si ndryshon loja me këto eliminime? Mund të sjellë ndonjë problem?
4. Pse është me rëndësi që nxënësit të qetësohen pas aplikimit të metodës “të nxënit duke luajtur” për një kohe të gjatë?
5. Çfarë roli ka të luajturit në klasën e nxënësve në moshë më të vogël? Si ndikon të luajturit në karakterin dhe nivelin e veprimtarisë së nxënësve?
6. Në ç’lloj klase do të ishte e mundur të organizohej ky lloj mësimi? 


PLANI MËSIMOR 4: NXËNËSIT NË MOSHË MË TË MADHE / MËSIME AKTIVE ME THEKSIN MBI TË NXËNIT DUKE VEPRUAR (GRAMATIKË: MËNYRA KUSHTORE)
Lënda: Frëngjisht 
Koha që nevojitet: 60 minuta
Tema: Gramatikë: mënyra kushtore 
Objektivi: Nxënësit mësojnë një formë të re foljeje dhe e praktikojnë atë aktivisht 
Materialet e nevojshme: 
· Për nxënësit: fletore dhe lapsa 
· Për mësuesin: pyetje për diskutim të përgatitura paraprakisht lidhur me ushtrimin përgatitor për komunikimin (2), fraza në mënyrën kushtore të përgatitura paraprakisht për prezantimin e gramatikës përmes shembujve (3), zare (1 për çift), një listë përemër dhe folje për veprimtarinë “Zari tregon”, një listë e fillimeve të diskutimit për ushtrimin e fundit me diskutime
Struktura e orës mësimore:
1. Fillimi i mësimit / rutinat në klasë (5 minuta)
Rutinat në klasë: mësuesi përshëndet klasën duke i pyetur si po kalojnë dhe klasa përgjigjet.
Apeli 
Mësuesi ndan me nxënësit temën dhe objektivin e ditës.
2. Ushtrim përgatitor për komunikimin: përgatitja e përdorimit të kohëve të ndryshme (5 minuta)
Mësuesi shkruan në tabelën e zezë tri pyetje për diskutim. Në çdo pyetje  duhet të përfshihen kohë të ndryshme (në këtë shembull, koha e kryer e plotë/koha e tashme/koha e ardhme). Nxënësit ndahen në grupe prej 3-4 vetash dhe do të diskutojnë me ndihmën e këtyre pyetjeve.
“Ça va ? Qu’est-ce que tu fais aujourd’hui ? Qu’est-ce que tu as fait hier / pendant le weekend ? Qu’est-ce que tu vas faire demain ?” (Si je? Çfarë po bën sot? Çfarë bëre dje / në fundjavë? Çfarë do të bësh nesër?).
Pas diskutimit mësuesi mund t’u kërkojë nxënësve që t’ia thonë të gjithë klasës disa prej fjalive të tyre.
3. Prezantimi i gramatikës përmes shembujve (15 minuta)
Për këtë pjesë të mësimit mësuesi duhet të ketë përgatitur 5-6 fjali, në të cilat përdoret mënyra kushtore.
Fjalitë, nga ana tjetër, duhet të jenë shumë të qarta dhe e vetmja gjë e re në këto fjali duhet të jetë mënyra kushtore. Për shembull, fjalori duhet të jetë i njohur për nxënësit, në mënyrë që ata të përqendrohen tek vetë detyra. Frazat gjithashtu duhet të kenë vetëm një përmbajtje të re gramatikore: mënyrën kushtore. Kjo formë e foljes është shkruar gjithashtu me shkronja kursive/të zeza që të dallohet nga pjesa tjetër e tekstit.
Mësuesi e shkruan frazën në tabelën e zezë dhe kërkon që nxënësit ta kopjojnë atë në fletore ose i jep gjithsecilit një fletë letër ku janë shkruar frazat.
Nxënësit do të punojnë bashkërisht, në çifte, siç janë udhëzuar: “Lexoni dhe përktheni fjalitë me shokun tuaj! Si do ta shprehnit këtë formë foljeje në gjuhën amtare? Çfarë formë foljeje është kjo? Kur do ta përdornit këtë formë? Si është strukturuar ajo?”.
Nxënësit do të lihen 10 minuta që të punojnë në çifte dhe, më pas, klasa bashkërisht do të japë përgjigjet e pyetjeve, në mënyrë që mësuesi t’ia bëjë çdo pyetje klasës dhe klasa t’i japë përgjigje pyetjes. 
Varet nga mësuesi nëse dëshiron që në këtë pikë nxënësit të mbajnë shënime.
4. Mësuesi paraqet në tabelën e zezë mënyrën kushtore / zgjedhimin duke përdorur disa folje bazë (10 minuta) 
Nxënësit duhet të mbajnë shënime për ta mbajtur mend këtë.
5. Të nxënit duke vepruar 
VEPRIMTARIA A: Zari tregon... (10 minuta)
Nxënësve iu jepet kjo listë e përemrave/foljeve.
	HEDHJA E PARË E ZARIT 
	HEDHJA E DYTË E ZARIT 

	1 Je (unë)
	 1 Manger (ha)

	2 Tu (ti)
	2 Dormir (fle)

	3 Il (ai)
	3 Danser (kërcej)

	4 Nous (ne)
	4 Voyager (udhëtoj)

	5 Vous (ju)
	5 Prendre (marr)

	6 Elles (ata)
	6 Adorer (dua, pëlqej)



Një e nga një nxënësit duhet ta hedhin zarin dhe të zgjedhin një përemër dhe një folje, sipas numrave që bien. Më pas ata duhet t’i zgjedhojnë foljet në mënyrën kushtore, sipas përemrit. Të tjerët do të dëgjojnë dhe do të korrigjojnë nëse ata janë gabim. 
Kjo duhet të zhvillohet për 5-10 raunde derisa ata të jenë gati për të kaluar në ushtrime më të ndërlikuara.
(MBANI PARASYSH! Në rastin e frëngjishtes, përveç që duhet të thonë zgjedhimet, nxënësve mund t’u kërkohet gjithashtu t’i shkruajnë foljet që thonë, pasi, në shumë forma, mbaresat shqiptohen njëlloj dhe, në këtë mënyrë, mund të kontrollohet mënyra e saktë e të shkruarit. Për shembull, gjatë praktikimit të foljeve që mbarojnë me ER, unë do ta shtoja këtë kërkesë në ushtrim.)
VEPRIMTARIA B: Modifikoni frazat (15 minuta)
Mësuesi u jep nxënësve një listë me 10-20 fraza, të cilat janë të shkruara të gjitha në kohën e tashme.
Nxënësit do të punojnë në mënyrë individuale dhe do t’i ndryshojnë frazat që të gjitha frazat të jenë në kushtore. 
Kur t’i kenë mbaruar frazat e tyre, nxënësit duhet t’i krahasojnë këto fraza në çifte dhe ta ndihmojnë njëri-tjetrin nëse përgjigjet janë dhënë gabim.
Së fundi, frazat korrigjohen bashkërisht, në mënyrë që çdo çift të shkruajë në tabelën e zezë një frazë dhe frazat të analizohen bashkë me klasën.
Për ta përfunduar ushtrimin, praktikohet shqiptimi dhe frazat lexohen bashkërisht me zë të lartë.
(MBANI PARASYSH! Ky ushtrim mund të zhvillohet edhe duke diskutuar në grupe të vogla, nëse mësuesi dëshiron që të përqendrohet më shumë te kompetencat e të folurit të nxënësve).
VEPRIMTARIA C: Flisni për ëndrrat tuaja … (10 minuta)
Veprimtari me diskutime në të cilën nxënësit duhet të prodhojnë lirisht fraza në mënyrën kushtore.
Mësuesi ka përgatitur për diskutim disa pyetje në kushtore. Për shembull, “Ҫfarë do të bënit sikur të kishit 100.000 euro?” “Ku do të udhëtonit por të kishit mundësi?” etj.
Duhen parashikuar 5-10 pyetje për diskutim dhe që të gjitha kërkojnë përgjigje në mënyrën kushtore.
6. Mbarimi i mësimit / përmbyllja e rutinave (5 minuta)
Mësuesi diskuton me klasën për temën e ditës dhe kërkon që nxënësit të reflektojnë se sa mirë e kanë mësuar atë.
Mësuesi përshëndet klasën dhe klasa përgjigjet (rutinat në klasë).
Mësimi mbaron. 

Reflektoni për mësimin e zhvilluar:

1. Si e mësuan nxënësit në këtë mësim aftësinë e re gramatikore? Çfarë metode është përdorur?
2. Pse në fillim jepen shembujt dhe më pas jepet rregulli?
3. Në ç’mënyrë nxënësi bëhet aktiv duke mësuar gramatikën? Çfarë roli luan mësuesi në këtë mësim kur për gramatikën diskutohet në grupe të vogla?
4. Si mund ta dijë mësuesi se sa mirë i kanë mësuar nxënësit aftësitë e reja? Kush duhet ta gjykojë të nxënit e nxënësit: mësuesi apo nxënësi? Pse?
5. Çfarë ndikimi kanë ushtrimet tek të nxënit e nxënësve? Pse është me rëndësi që nxënësit ta praktikojnë aftësinë e re menjëherë?
6. Cili është roli i mësuesit ndërsa nxënësit janë aktivë në grupe? 

PLANI MËSIMOR 5: NXËNËSIT NË MOSHË MË TË MADHE / MËSIME AKTIVE ME THEKSIN MBI TË NXËNIT DUKE VEPRUAR (KOMUNIKIMI, KOMPETENCAT NË TË SHKRUAR DHE DHËNIA E OPINIONEVE VLERËSUESE)
Lënda: Frëngjisht 
Koha që nevojitet: 75 minuta
Tema: Komunikimi dhe dhënia e opinioneve vlerësuese 
Objektivi: Nxënësit i praktikojnë aftësitë e tyre të komunikimit në kontekstin e jetës reale dhe u japin të tjerëve opinione vlerësuese. Motivimi rritet kur nxënësit e kuptojnë lidhjen midis aftësisë, që kanë mësuar, dhe aplikimit të saj në botën reale. 
Materialet e nevojshme: 
· Për nxënësit: fletore dhe lapsa 
· Për mësuesin: përgatitja për këtë mësim e një lajmi real në gjuhën e synuar, tema për dialogët e përgatitur bazuar tek lajmi
Struktura e orës mësimore:
1. Fillimi i mësimit / rutinat në klasë (5 minuta)
Rutinat në klasë: mësuesi përshëndet klasën duke i pyetur si po kalojnë dhe klasa përgjigjet.
Apeli 
Mësuesi ndan me nxënësit temën dhe objektivin e ditës.
2. Motivimi për komunikimin (10 minuta)
Në mënyrë paraprake, mësuesi ka zgjedhur dhe përgatitur një lajm real në frëngjisht.
Lajmi mund të jetë një tekst / video / audio / histori dhe ai paraqitet në klasë në mënyrën më të përshtatshme. 
Nxënësit duhet ta përpunojnë informacionin e ri dhe ta diskutojnë atë në çifte në frëngjisht.
“Ҫfarë mësove? A ke dëgjuar për këtë subjekt më përpara? A kishte ndonjë gjë befasuese në të? Cili është opinioni yt për këtë subjekt? Pse?”
Pasi mbaron diskutimi në çifte, klasa do ta diskutojë lajmin bashkërisht dhe mësuesi mund ta vazhdojë diskutimin duke bërë pyetje që synojnë më shumë kulturën për të cilën nxënësit po mësojnë. “Pse do të ishte kjo e rëndësishme për Francën? Ҫfarë mendoni se mendojnë francezët për këtë informacion?”
3. Të nxënit duke vepruar: Interpretojeni lajmin (25 minuta)
Nxënësit ndahen në grupe prej 3-5 vetash.
Ata kanë marrë udhëzime që të krijojnë në frëngjisht një dialog / pjesë teatrale bazuar në lajmin.
Mësuesi e ka përgatitur këtë detyrë paraprakisht duke krijuar tema për çdo grup. Për shembull, nëse lajmi lidhet me “kulturën”, tema mund të jetë për: “Jeta time në Luvër” / “Kërkimi i adresës për tek Notrë Dame” / “Blerja e biletave për në Kullën Eifel” etj. 
Temat duhet të jenë realiste, por mund të jenë edhe argëtuese/teatrale, për shembull, “Një ndarje në Luvër” etj. 
Secili grup ka në dispozicion 15 minuta për të përgatitur pjesën e vet teatrale. 
Është me rëndësi që gjithsecili të luajë një rol dhe që ta përgatisë mirë atë. Mësuesi do të lëvizë nëpër klasë dhe do t’i ndihmojë nxënësit.
Kur mbaron koha, çdo grup ia paraqet pjesën e vet teatrale pjesës tjetër të klasës.
Secilit grup duhet t’i jepet detyra që të thotë diçka pozitive për pjesën tjetër teatrale me qëllim që të praktikohet dhënia e opinioneve vlerësuese.

4. Hedhja me shkrim e opinioneve të mia (20 minuta)
Nxënësit do të vazhdojnë me kompetencat në të shkruar.
Mësuesi ia lexon klasës edhe një herë lajmin me qëllim përmirësimin e gjurmës së kujtesës.
Më pas nxënësit lihen që për 15 minuta të përqendrohen vetëm tek shkrimi. I vetmi udhëzim që u jepet atyre është tema: “À mon avis, cette actualité…” / (Sipas mendimit tim, ky lajm …). 
Ata duhet të përdorin të gjithë kohën duke shkruar.
Mësuesi duhet të kërkojë që nxënësit të përqendrohen më shumë tek prodhimi i tekstit në letër sesa tek gramatika 100% e saktë dhe ata duhet të japin këndvështrimet e tyre.
5. Rishikimi nga shokët (10 minuta)
Nxënësit duhet t’ia kalojnë tekstin e tyre nxënësit pranë, i cili duhet të korrigjojë dhe të japë opinionin e tij vlerësues për tekstin e tjetrit.
Nxënësve duhet t’u kërkohet që të përqendrohen më shumë tek gjërat pozitive që duhet të thonë për tekstin e të tjerëve dhe kritika duhet të jetë konstruktive.
6. Mbarimi i mësimit / përmbyllja e rutinave (5 minuta)
Mësuesi diskuton me klasën për temën e ditës dhe kërkon që nxënësit të reflektojnë se sa mirë e kanë mësuar atë.
Mësuesi përshëndet klasën dhe klasa përgjigjet (rutinat në klasë).
Mësimi mbaron.

Reflektoni për mësimin e zhvilluar:

1. Pse është me rëndësi që nxënësit të mësojnë të japin opinione vlerësuese? A mendoni se dhënia e opinioneve vlerësuese do të ishte e lehtë apo e vështirë për nxënësit në moshë më të madhe? Pse?
2. Çfarë praktikohet më shumë në klasë: komunikimi me shkrim apo me gojë? Pse?
3. Çfarë është me rëndësi më të madhe për nxënësit që të zotërojnë: komunikimi me shkrim apo me gojë? Pse?
4. Si mund t’i praktikojnë nxënësit në klasë ngjarjet e jetës reale? 
5. Si mund t’i motivoni nxënësit tuaj që të mësojnë një gjuhë të huaj?
6. Si ndikon në motivimin e nxënësit të lexuarit e lajmeve apo i ndonjë teksti të vërtetë nga jeta reale?

